
Gjykata e Apelit e Kosovës – kolegji i përbërë nga gjyqtarët, Rasim Rasimi, 
kryetari i kolegjit, Shqipe Qerimi e Gani Zabeli, anëtarë, me pjesëmarrjen e 
bashkëpunëtorit profesional Hysni Ismaili, në çështjen penale kundër të akuzuarit 
R.B. nga Prizreni, për shkak të veprës penale të vjedhjes nga neni 252 paragrafi 1. të 
Kodit Penal të Kosovës (KPK), duke vendosur sipas ankesës së Prokurorit të 
Prokurorisë Themelore në Prizren, të paraqitur kundër aktgjykimit të Gjykatës 
Themelore në Prizren, P.nr.655/2013 të datës 13.12.2016, në seancën e kolegjit të 
mbajtur më 28.02.2017, mori këtë 

 
 
 

        A  K  T  GJ  Y  K I M 
 

 
             Me aprovimin e ankesës së Prokurorit të Prokurorisë Themelore në Prizren, 
aktgjykimi i Gjykatës Themelore në Prizren, P.nr.655/2013 të datës 13.12.2016,  
ndryshohet vetëm sa i përket vendimit për dënim, ashtu që Gjykata e Apelit të 
akuzuarit R.B. për veprën penale për të cilën është shpall fajtor i shqipton dënim me 
gjobë në shumë prej 200 (dyqind) €, të cilin dënim duhet ta paguajë në afat prej 15 
ditësh nga plotfuqishmëria e aktgjykimit, e në rast se dënimi me gjobë nuk paguhet 
në afatin ligjor, i njëjti do të zëvendësohet me dënim me burg, në atë mënyrë që për 
çdo 20€, të dënimit me gjobë do t’i caktohet nga një ditë burgim.  

 
A  r  s  y  e  t  i  m  i 

 
 
Gjykata Themelore në Prizren, me aktgjykimin P.nr.655/2013 të datës 

13.12.2016, të akuzuarin R.B., e ka shpallur fajtor për veprën penale të vjedhjes nga 
neni 252 paragrafi 1. për të cilën  e ka gjykuar me dënim me gjobë në shumë prej 
100 (njëqind) €, të cilin dënim ka për ta paguar në afatin prej 15 ditësh nga 
plotfuqishmëria e aktgjykimit, e në rast se dënimi me gjobë nuk paguhet në afatin 
ligjor, i njëjti do të zëvendësohet me dënim me burg, në atë mënyrë që për çdo 20€, 
të dënimit me gjobë do t’i caktohet nga një ditë burgim. Pala e dëmtuar, KEK- Distrikti 
në Prizren, për realizimin e kërkesës pasurore-juridike, është udhëzuar në kontest 
civil. Është obliguar që në emër të paushallit gjyqësor të paguajë shumën prej 20€ si 
dhe shpenzimet e procedurës penale sipas llogarisë së gjykatës, të gjitha këto në 
afatin prej 15 ditësh nga plotfuqishmëria e aktgjykimit. 

  
Kundër këtij aktgjykimi ka paraqitur ankesë Prokurori i Prokurorisë Themelore 

në Gjilan vetëm për shkak të vendimit lidhur me saksionin penal, me propozim që 
ankesa të aprovohet, aktgjykimi i kundërshtuar të ndryshohet ashtu që të akuzuarit t’i 
shqiptohet dënim më i lartë dhe atë dënim me burg efektiv. 

 
           Prokurori i Apelit i Kosovës, me shkresën PPA/II.nr.140/2017, datë 
02.02.2017, ka propozuar që ankesa e Prokurorit të aprovohet  si e bazuar dhe 
aktgjykimi i kundërshtuar të ndryshohet sa i përket vendimit mbi dënimin dhe të 
akuzuarit t’i shqiptohet dënim më i lartë.  
 

Gjykata e Apelit e Kosovës  i shqyrtoi shkresat e lëndës, studioi aktgjykimin e 
kundërshtuar në pajtim me dispozitën e nenit 394 të KPP, dhe pas vlerësimit të 
pretendimeve ankimore, konstatoi se 

Ankesa është e bazuar.  
 
 
Edhe pse aktgjykimi i shkallës së parë nuk kundërshtohet për shkak të 

shkeljeve esenciale të dispozitave të procedurës penale, megjithatë Gjykata e Apelit 
të njëjtin sipas detyrës zyrtare e shqyrtoi edhe në këtë aspekt  konform dispozitës së 
nenit 394  të KPP dhe konstatoi se ai nuk përmban shkelje esenciale të dispozitave 
të procedurës penale të cilat kishin me kushtëzuar anulimin e tij dhe as shkelje të 
ligjit penal në dëm të akuzuarit. 

 
Prokurori Themelor në ankesë ka theksuar se Gjykata e shkallës së parë në 

mënyrë të drejtë ka vërtetuar gjendjen faktike lidhur me çështjen penale por nuk e ka 
caktuar drejt dënimin për arsye se sanksioni penal i shqiptuar nga ana e gjykatës 
është shumë i butë, në raport me peshën e veprës penale, pergjegjësisë penale të të 
pandehurit, natyrën e kësaj vepre penale në raport me dënimin e shqiptuar dhe 
vlerëson se me lartësinë dhe llojin e dënimit të shqiptuar nuk arrihet qëllimi i dënimit, 
përkatësisht të parandalojnë kryesin nga kryerja e veprave penale të ngjashme dhe 
të tjera, ta shpreh gjykimin shoqëror për veprën penale, ngritjen e moralit dhe forcmin 
e detyrimit për respektimin e ligjit. Andaj ne rastin konkret propozon që Gjykata duhet 
ti shqiptoj dënim më të lartë. 

 
Sa i përket vendimit mbi dënimin, Gjykata e Apelit vlerëson se pretendimet 

ankimore të Prokurorit janë të bazuara, rrethanat lehtësuese janë mbivlerësuar 
ndërsa dënimi me gjobë i shqiptuar në rastin konkret është tejet i butë dhe nuk është 
adekuat me rrezikshmërinë dhe rrethanat e veprës penale dhe se me dënimin e 
shqiptuar nuk do të arrihet qëllimi dhe efekti i dënimit.  

 
Kjo Gjykatë duke pasur parasysh peshën e veprës penale, shkallën e 

përgjegjësisë penale të të akuzuarit, mënyrën e kryerjes së veprës penale, faktin se i 
akuzuari me qëllim të përvetësimit të kundërligjshëm pasuror per vete, apo për 
personin tjetër, bënë shfytëzimin e paautorizuar të energjisë elektrike, konsideron se 
me dënimin e shqiptuar nga ana e gjykatës së shkallës së parë nuk do të arrihet 
qëllimi i dënimit, prandaj në këtë drejtim Gjykata e Apelit ndryshoi aktgjykimin e 
kundërshtuar përkitazi me vendimin mbi dënimin, duke ia ashpërsuar dënimin të 
akuzuarit dhe duke i shqiptuar dënimin me gjobë në shumë prej 200(dyqind) €,(nuk i 
shqiptoi dënim edhe më të lartë pasi që nga shkresat e lëndës nuk dëshmohet se a 
është i akuzuari i punësuar), me bindje se dënimi i shqiptuar ndaj të akuzuarit është 
në harmoni me shkallën e rrezikshmërisë shoqërore të veprës penale dhe adekuat 
me përgjegjësinë penale të akuzuarit si ekzekutor dhe se me këtë dënim do të arrihet 
qëllimi i dënimit- preventiva individuale dhe ajo e përgjithshme. 
 

Nga sa u tha më lart, e në bazë të nenit 403 të KPP, u vendos si në dispozitiv 
të këtij aktgjykimi. 

      
 

                                          GJYKATA E APELIT E KOSOVËS  
                     PA1.nr.117/2016, me 28.02.2017  
 
 
 

Bashkëpunëtori profesional,                                                     Kryetari i  kolegjit, 
Hysni Ismaili                                                                                  Rasim Rasimi               
                                                     Anëtarët e kolegjit                                    

                                            
                                              Shqipe Qerimi 

                              Gani Zabeli  


